
18 AUG 1998
MTEN-LAPORAN KEMAJUAN/I
MTEN AKAN SEDIA LAPORAN KEMAJUAN PELAN TINDAKAN SELANG DUA MINGGU

   KUALA LUMPUR, 18 Ogos (Bernama) -- Majlis Tindakan Ekonomi Negara
(MTEN) mengumumkan ia akan menyediakan laporan mengenai kemajuan
perlaksanaan cadangan-cadangan yang termaktub di dalam Pelan Pemulihan
Ekonomi Negara (PPEN) selang dua minggu sekali.
   MTEN, dalam satu kenyataan di sini hari ini menyatakan laporan kemajuan
pelan untuk pemulihan ekonomi itu akan dikeluarkan kepada media pada setiap
hari Selasa pertama dan ketiga setiap bulan.
   Matlamat mengeluarkan ulasan seumpama itu adalah bertujuan untuk
memaklumkan kepada orang ramai langkah-langkah khusus yang diambil ke arah
membina asas-asas pemulihan ekonomi yang kukuh di Malaysia.
   Ulasan PPEN bagi tempoh selang dua minggu itu adalah berkisar mengenai
ringkasan laporan yang dibawa kepada Kabinet daripada menteri-menteri,
kerajaan persekutuan dan kerajaan negeri serta maklum balas daripada
pelbagai sektor ekonomi, kata MTEN.
   Menteri Tugas-Tugas Khas dan juga pengarah eksekutif MTEN Tun Daim
Zainuddin berkata "PPEN membabitkan proses perlaksanaan yang sedang
berlangsung dan orang awam mestilah dimaklumkan mengenai perkembangan
perkara itu.
   "Dengan mengeluarkan ulasan terbaru selang dua minggu, rakyat Malaysia
boleh mengikuti dengan teliti perkembangan usaha-usaha dan komitmen
berterusan kerajaan untuk mempercepatkan pemulihan ekonomi," katanya.
   Laporan kemajuan itu juga menekankan tindakan utama yang diambil
sehingga setakat ini sejajar dengan cadangan-cadangan yang dikemukakan
dalam PPEN.
   Banyak cadangan-cadangan seperti penubuhan Pengurusan Danaharta Bhd
telahpun bermula malahan sebelum PPEN diumumkan kepada umum pada 23 Julai,
1998, sebagai satu usaha untuk mempercepatkan operasi agar pinjaman tidak
berbayar bank boleh diuruskan secara efektif tanpa sebarang penangguhan.
   Daim berkata kepentingan untuk melaksanakan cadangan-cadangan MTEN
dengan segera adalah penting bagi kejayaannya sebagai menunjukkan perpaduan
dan sokongan rakyat seperti yang ditekankan oleh Perdana Menteri Datuk Seri
Dr Mahathir Mohamad baru-baru ini.
   "Saya berharap dengan mengesahkan keazaman Malaysia untuk melaksanakan
tindakan positif bagi pemulihan ekonomi, keyakinan terhadap Malaysia
daripada rakyat Malaysia akan menjadi rangsangan," tambahnya.
   Antara tindakan yang digariskan di bawah PPEN baru-baru ini termasuklah
penubuhan Danaharta dan garis panduan khas bagi kelonggaran syarat-syarat
hartanah oleh orang asing dan bagi meningkatkan keberkesanan dana industri
kecil sederhana (IKS).
   Tindakan lain termasuklah perlaksanaan Penyusunan Pembayaran Dua Hala
(BPA), kelonggaran garis panduan sewa beli kereta, penubuhan Jentera Khas
(SPV) atau Danamodal Nasional Bhd untuk membuat permodalan semula bank-bank
bermasalah, pengurangan kos pinjaman oleh institusi perbankan dengan
merendahkan kadar berian pinjaman asas (BLR) membaiki penyebaran maklumat
ekonomi oleh Bank Negara Malaysia.

